
Efni: Landmannalaugar, ræsi sett í stað vaðs í afrennsli baðlauganna: Umsögn um áhrif á 

vatnalífríki. 

Vegagerðin hefur óskað eftir umsögn Hafrannsóknastofnunar (tölvupóstur 28. maí 2025), 
vegna áforma um vegræsisgerð í Landmannalaugum. Ræsið kemur í stað bílavaðs sem hefur 
valdið vandræðum fyrir vegfarendur (mynd 1). 

 

Mynd 1. Yfirlitsmynd af væntanlegu framkvæmdasvæði. Efst á myndinni fellur Námskvísl frá 
vinstri til hægri. Rauða örin bendir til „pollsins“ þar sem vegræsi mun koma í stað bílavaðs. 
Myndin var unnin af Vegagerðinni til útskýringar með umsagnarbeiðni. 

Umhverfi og lífríki 
Ræsið kemur í lækinn sem myndaður er úr afrennsli frá baðlaugunum í Landmannalaugum. 
Þarna er árvatnið volgt allt árið og flokkast því sem varmá, sem er sérstök tegund íslenskra 
vatnsfalla. Lækurinn á skamman aðdraganda áður en hann myndar baðlónin í 
Landmannalaugum, nokkra metra í raun, þar sem hann myndast í heitum lindum undir 

Laugahrauni. Svo háttar til þar sem bílavaðið er staðsett að landhalli er fremur lítill og þess 
vegna er „pollurinn“ sem ekið er yfir fremur stór og getur reynst mjög djúpur ef ekið er beint 
yfir hann. Rennslið í læknum er fremur lítið en mest að vorlagi og fram á sumar, þegar 
snjóbráðar gætir. Rennslið minnkar síðan þegar snjóbráðin hættir og er í lágmarki frá því um 
síðsumar eða að hausti og yfir veturinn. 

Lítið er þekkt um lífríki þessarar varmár og höfundi er ekki kunnugt um rannsóknir á því. Hins 
vegar er auðveldlega fiskgengt úr Tungnaá og til lækjarins. Þekkt er að í Tungnaá eru stórir 
fiskstofnar bleikju og urriða. 

Þó svo að það hafi ekki verið staðfest með rannsóknum, er líklegt að fiskur nýti lækinn að 
einhverju leyti. Hann hefur ekki mikið gildi til fiskframleiðslu vegna smæðarinnar en þangað 
gæti fiskur sótt í legustaði einhvern tíma árs.  

 

Umsögn 

Líklegt er að fiskstofnar Jökulgilskvíslar og Námskvíslar nýti einnig búsvæði lækjarins ofan 
væntanlegs vegræsis og þess vegna mikilvægt að hugað verði að því að fiskur eigi greiða leið 
um nýja ræsið. Þær breytur sem einkum er horft til í þessu sambandi eru; straumhraði, dýpi, 
fallhæð við útfall, hindranir við inntak og útfall (Guðmundur Ingi Guðbrandsson 2005). 
Sundgeta fiska skiptir þarna einnig máli.  Stærri silungar, urriði og bleikja, komast um 
straumhraða allt að 1,2 m/sek í ræsum sem eru styttri en 30 m (Bates ofl. 2003). 
Hámarksstraumhraði fyrir silungaseiði, þannig að fært sé um rör, er 0,34 m/s (Poulin og Argent 
1997). Fiskar geta synt upp um meiri straumhraða í stuttan tíma.  Ef botn er náttúrulegur 
(grýttur) getur straumhraði verið eitthvað meiri en ella (allt að 0,6 m/sek) án þess að hann 
hindri göngur seiða. Við náttúrlegan grýttan botn verður straumhraði við botninn minni og 
hvíldarstaðir myndast sem fiskarnir geta nýtt sér. Í þessu sambandi og í þessu tilviki getur verið 
hentugt að grafa rörið / rörin hæfilega niður, þannig að náttúrulegt botnefni klæði botn 
ræsanna.  Dýpi í þverunum þarf að vera að lágmarki 0,3 m til að tryggja að þær séu gengar 
fullorðnum silungi (Guðmundur Ingi Guðbrandsson o.fl. 2005).     

Búsvæði seiða raskast yfirleitt lítið þegar unnið er við ræsagerð en engu að síður geta orðið  

neikvæð áhrif á seiði og annað lífríki í vatni, einkum á meðan framkvæmdir fara fram. Áhrifin 

eru einkum vegna röskunar á botni og gruggunar árvatnsins. Afföll í seiðastofnum geta haft 

áhrif á fiskgengd, veiðimöguleika og viðgang stofna síðar. Þrátt fyrir fyrrnefnd möguleg 

neikvæð lífríkisáhrif er líklegt að til lengri tíma muni ræsið hafa jákvæð áhrif, þar sem 

vatnsgæði munu batna mjög í kjölfar aflagningar fjölfarins bílavaðs. 

Ekki fylgdu upplýsingar um nánari hönnun með umsagnarbeiðni, s.s. um lengd og þvermál 

vegræsis, en hér er hvatt til þess að ræsið verði nægilega vítt til að það hleypi rennslinu í gegn 

án þess að uppsöfnun vatns verði ofan þess og að þess verði gætt að lengd þess verði stillt í 

hóf. 

Auk þess er hér rétt að minna á almenn atriði sem hafa þarf í huga við framkvæmdir við ár og 

vötn: 

1) Gæta þess að hafa sem minnst áhrif á vatn árinnar svo sem hvað varðar uppgruggun 

þess, breytingu á  vatnshita og losun mengandi efna í vatnið. 

2) Áhöld og vélar sem notuð eru í eða við ár og vötn séu þannig að tryggt sé að óæskileg 

mengandi efni þ.m.t. olíur berist ekki í árvatnið.  

3) Takmarka skal framkvæmdasvæðið eins og kostur er og gæta þess að spilla ekki 

árbökkum frekar en nauðsynlegt er framkvæmdarinnar vegna. 

4) Óhörðnuð steypa er mengandi.  Hún breytir sýrustigi (pH gildi vatnsins) og er 

hættuleg lífríkinu, komist hún í beina snertingu við árvatnið. Steypa þarf því að 

harðna í a.m.k. viku áður en árvatni er hleypt í snertingu við hana og koma skal í veg 

fyrir að steypa eða steypuskol leki út í árvatnið.   

5) Gengið skal frá framkvæmdastað þannig að ekki verði hætta á að lífríki árinnar 

skaðist. 

6) Ganga skal frá jarðvegssárum nálægt bökkum þannig að ekki skolist jarðvegur út í 

ána.   

Rétt er að benda á að framkvæmdir í og við vötn eru háðar leyfi Fiskistofu sbr. 33 grein V. kafla 
laga um lax- og silungsveiði (nr. 61/2006 með síðari breytingum).  
Væntanlegt framkvæmdasvæði er innan Friðlands að Fjallabaki, sem stofnað var með 
auglýsingu nr. 354/1979. Svæðið var friðlýst skv. 24. gr. gildandi laga þess tíma um 
náttúruvernd nr. 47/1971 en þar var friðland skilgreint á eftirfarandi hátt: „landsvæði sem 
mikilvægt er að varðveita sakir sérstaks landslags, gróðurfars eða dýralífs.“  
 

F.h. Hafrannsóknastofnunar:  

Benóný Jónsson 

